SWAKARA - VERKOPE MIDDE-IN DIE FINANSIËLE CHAOS

Sedert die laaste swakara veiling in September 08 beleef die wêreld-ekonomie een van sy moeilikste tye in die geskiedenis. Met swakara as `n uitvoerproduk sal dit verkeerd wees om die indruk te skep dat ons nie daardeur geraak gaan word nie. 

Behalwe Amerika en Europa gaan dit ook moeilik in Rusland wat `n groot verbruiker van swakara en karakoelpelse is. China gebruik nog nie swakara nie maar is huidiglik die grootste nertskoper. China moes verskeie pelsverwerkingsaanlegte toemaak en mense afbetaal omdat hulle nie werk uit die weste kry nie.

Dit is moeilik om te voorspel hoe die swakara verkope geraak sal word, maar daar is `n paar faktore wat `n rol speel wat meer lig op die onderwerp kan gee.

Mode - Blaai jy deur die top pelsmodetydskrifte sien jy verskeie ontwerpers en modehuise het begin om swakara in hul versamelings in te sluit. Dit toon dat swakara steeds hoog mode is. Dit is verseker die vrugte van die Karakoelraad- en bedryf se volgehoue promosie oor die afgelope paar jare. Hierdie jaar se projek met Kopenhagen Fur Studio beloof om swakara weer eens op nuwe hoogtes te plaas  in die modewêreld. Dit geld nie net vir kledingstukke nie maar ook skoene, kombinasie met juwele en matte.

Koue winter - Dit bly nog een van die beste verkopers van pelsartikels. Die erge koue in Amerika, Europa en Rusland het beslis `n effek op die vraag na pelse en sal hopenlik help om die effek van die swak ekonomiese omstandighede te verlig.

Wisselkoers - Die afgelope paar maande na die September 08 veiling was die wisselkoers baie gunstig vir uitvoere en as dit so bly sal dit help om die moontlike daling in prys so klein as moontlik te hou en aan ons die geleentheid gee om alles te verkoop. Dit sal ook aan ons kopers toon dat ons in hierdie moeilike tye bereid is om teen dalende pryse in US$ en Krone nog steeds goeie kwaliteit pelse te voorsien.

Huidige pelsveilings - In die pelsindustrie is daar `n ongeskrewe reël dat nerts die toonaangewende pelssoort t.o.v. prys is en dat die ander pelssoorte volg. Dit is nie altyd so nie maar is tog belangrik dat ons sal kyk wat na September 08 gebeur het.

Desember 2008 se veiling in Kopenhagen en Helsinki het ons laat besef hoe groot invloed die ekonomiese chaos op die verkope het. Kopenhagen Fur het slegs 20% van hul nertsaanbod verkoop teen `n afname van 22% in prys teenoor September 2008. Finnish Fur Sales het darem 30% verkoop teen min of meer dieselfde daling in prys. Februarie 2009 se Kopenhagen veiling lyk beter met ongeveer 100% verkope maar steeds `n daling van 15% op die 22% van Desember 08. In totaal `n daling van ongeveer 40%  teenoor September 08.

Die 100% verkoopsyfer is bemoedigend en toon dat die vraag na pelse goed is. Kopers het egter minder geld en/of hulle is versigtig om te duur te betaal weens die onsekerheid oor hoe lank die krisis gaan voortduur. Die ander goeie nuus is dat die Chinchilla pelse wat verkoop is in Februarie met 27% in prys gestyg het. 

Swakara aanbod - Die handelsmerk van swakara is kwaliteit, kwaliteit en kwaliteit! Dit moet ons nooit verwaarloos nie. Ons 70 000 pelse op die komende veiling is slegs `n druppel in die emmer teenoor die ander pelssoorte en daarom bedien ons `n nismark – ‘n mark wat  kwaliteit en iets anders soek as die gewone. Dit alleen mag dalk ‘n positiewe invloed beteken.

Tussen nou en 3 April kan baie dinge verander maar as bogenoemde in aanmerking geneem word en ons aanvaar `n matige daling as ons deel van die ekonomiese krisis (wat ons nie veroorsaak het nie), dan behoort daar  geen rede tot paniek te wees nie. Agra is dus van mening dat u moet voortgaan met produksie en steeds groot klem lê op die  kwaliteit wat u produseer. Dit is in tye soos hierdie wat u kwaliteit u gaan deurdra!

